
Прадмова

У вучэбным дапаможніку, напісаным ў адпаведнасці з праграмай курса «Метэаралогія і кліматалогія» выкладзены асновы метэаралогіі, якая вывучае атмасферу Зямлі, фізіка-хімічныя працэсы фарміравання надвор’я, радыяцыйны, цеплавы і водны рэжымы атмасферы і зямной паверхні. Ва ўсіх метэаралагічных раздзелах разам з аналізам фізіка-хімічных працэсаў, што адбываюцца ў паветранай абалонцы Зямлі, прыводзяцца геаграфічныя (кліматычныя) заканамернасці іх размеркавання.

У дапаможніку дадзены сучасныя ўяўленні аб атмасферных працэсах і заканамернасцях фарміравання надвор’я і клімату. З’яўленне новых даных, паняццяў і трактовак прывяло да ўзнікнення новых навуковых накірункаў: дыстанцыйныя метады даследаванняў, ядзерная і хімічная метэаралогія, метэаралогія азону, аэранамія, эканамічная метэаралогія і іншых, што запатрабавала перагляду ўсталяваных поглядоў на шматлікія вядомыя праблемы. Напрыклад, у падручніку выкладзены сучасны погляд на кліматычны феномен Эль-Ніньё – Паўднёвае хістанне, які кіруе не толькі надвор’ем Ціхага акіяна, але і шматлікімі пагодна-кліматычнымі працэсамі на ўсёй планеце.

На працягу апошніх дзесяцігоддзяў на аснове фізіка-матэматычнага мадэліравання атмасферных працэсаў, выкарыстання дыстанцыйных метадаў у гідраметэаралогіі, вынікаў міжнародных эксперыментаў і маніторынгавых назіранняў інтэнсіўна развівалася тэорыя клімату. Усё гэта ў той ці іншай меры знайшло адлюстраванне ў дапаможніку.

Асаблівая ўвага звяртаецца на тлумачэнне фізічнай сутнасці атмасферных з’яў і працэсаў, а таксама на прамыя і адваротныя сувязі, што існуюць паміж імі і асобнымі кампанентамі кліматычнай сістэмы – атмасферай, акіянамі, крыасферай і сушай. Такі сістэмны падыход забяспечвае больш глыбокае разуменне ўмоў фарміравання надвор’я і клімату. 

Трэба зазначыць, што метэаралогія і кліматалогія маюць важ- нейшае значэнне ў вырашэнні экалагічных праблем, абумоўленых гаспадарчай дзейнасцю чалавека. Вядома, што атмасфера і яе склад, надвор’е і клімат з’яўляюцца важнейшымі абіятычнымі фактарамі развіцця біягеацэнозаў і існавання чалавека. У той жа час узмацненне антрапагеннай дзейнасці становіцца адным з найбольш магутных фактараў, які парушае прыродныя сувязі паміж кампанентамі кліма-тычнай сістэмы. У сувязі з гэтым у дапаможніку знайшлі адлюс-траванне ўяўленні аб фарміраванні надвор’я і развіцці кліматычнай сістэмы пад ўздзеяннем прыродных і антрапагенных фактараў. 

ПРАДМОВА

У дапаможніку выкладзены асновы кліматалогіі – навукі, якая вывучае кліматаўтваральныя працэсы і геаграфічныя фактары клімату, яго размеркаванне, змяненне ў мінулым і ў будучыні па зямным шары. Кліматалогія, цесна звязаная з фізічнай навукай аб атмасферы – метэаралогіяй, адначасова з’яўляецца геаграфічнай навукай. 

Разгледжаны ўласцівасці фарміравання агульнай цыркуляцыі атмасферы – галоўнага кліматаўтваральнага працэсу. Аналізуецца барычнае поле як фізічная аснова цыркуляцыі атмасферы. Вызначана роля цыркуляцыі атмасферы ў фарміраванні клімату Зямлі. Паказана, што любыя змяненні цыркуляцыі атмасферы ўплываюць адпаведна на пагодна-кліматычны рэжым (тэмпературу, ціск, умовы ўвільгатнення і інш.) як на глабальным, так і на лакальным узроўні. Пры гэтым адзначаецца важная роля атмасфернай цыркуляцыі ў працэсах кандэнсацыі, г. зн. ва ўтварэнні воблакаў і ападкаў, а таксама ў зменлівасці надвор’я. 

Асаблівая ўвага звернута на існаванне ў атмасферы прамых і адваротных сувязей, а таксама рэчыўна-энергетычных узаемадзеянняў, што бесперапынна адбываюцца паміж рознымі кампанентамі кліматычнай сістэмы, у межах якой фарміруецца глабальны клімат. Важнае значэнне надаецца пытанням узаемадзеяння акіяна і атмасферы, якія з’яўляюцца асновай кліматычнай сістэмы і вызначаюць зменлівасць сучаснага клімату.

Вядома, што інтэнсіўнасць узаемадзеяння кліматаўтваральных працэсаў залежыць ад геаграфічных фактараў клімату. Таму ў дапаможніку разгледжаны тыя прыродныя фактары, пад уздзеяннем якіх глабальны клімат мадыфікуецца (распадаецца) на кліматычныя паясы і асобныя тыпы лакальных кліматаў. Акрамя таго, аналізуецца гідраметэаралагічны феномен Ла-Нінья – Эль-Ніньё – дзве процілеглыя фазы ў працэсах цепла- і вільгацеабмену, што адбываюцца паміж акіянам і атмасферай і вызначаюць пагодна-кліматычныя анамаліі на зямным шары.

Замест класіфікацыі клімату паводле Л. С. Берга, якая вывучаецца ў ландшафтазнаўстве,  прапанавана  класіфікацыя  клімату  зямнога  шара А. І. Кайгарадава, а таксама агракліматычнае раяніраванне Беларусі паводле А. Х. Шкляра. Акцэнтуецца ўвага на прынцыпах буйна-маштабнага мікракліматычнага раяніравання, якое здзяйсняецца на аснове неаднароднасцей фізічных уласцівасцей падсцілачнай паверхні з улікам вопыту палявых назіранняў. 

У вучэбным дапаможніку знайшлі адлюстраванне сучасныя ўяўленні аб клімаце і яго змяненнях. Для кожнага кліматычнага пояса і тыпу клімату вызначаны асноўныя колькасныя паказчыкі, якія характарызуюць заканамернасці іх размеркавання ў залежнасці ад шыраты, кантынентальнасці, вышыні месца, араграфіі, акіянічных цячэнняў і іншых геаграфічных фактараў.

Фізічнай асновай фарміравання клімату з’яўляецца цеплаабмен, што адбываецца паміж атмасферай і паверхняй акіянаў і кантынентаў. Таму пры характарыстыцы клімату Зямлі разглядаецца структура цеплавога балансу, а таксама суадносіны яго галоўных кампанентаў: затрат цяпла на выпарэнне і турбулентны цеплаабмен.
У апошнія дзесяцігоддзі ўзрасла цікавасць грамадства да праблем змянення сучаснага клімату, абумоўленых дзейнасцю людзей, якая ўсё больш істотна парушае прыродныя сувязі, што ўсталяваліся паміж кампанентамі кліматычнай сістэмы. У сувязі з гэтым прыводзяцца звесткі пра ўздзеянне не толькі прыродных, але і антрапагенных фактараў на фарміраванне і развіццё глабальнага клімату.
Пры складанні вучэбнага дапаможніка выкарыстаны вынікі сусветнага вопыту па вывучэнні клімату і перш за ўсё міжнародных кліматычных праграм.

